
ҚҰҚЫҚТЫҚ МОНИТОРИНГТІ ЖҮРГІЗУ ТЕТІГІН ЖЕТІЛДІРУ: 
ТЕОРИЯ МЕН ПРАКТИКА МӘСЕЛЕЛЕРІ

Қазақстан Республикасында бірнеше жылдар 
бойы нормативтік құқықтық актілерді, сонымен 
қатар құқықтық мониторингтің рөлін жетілдіру 
бойынша жүйелі қадамдар жасалып келеді. 
Осындай уақыт талабынан туындап отырған 
мәселелердің бірі нормативтік құқықтық 
актілерге құқықтық мониторинг жүргізу - оны 
заңнаманы одан әрі дамыту мен жетілдіру 
құралы ретінде өзектілендіру Қазақстан 
Республикасының 2010 -2020 жылдарға арналған 
құқықтық саясат тұжырымдамасында негізге 
алынған болатын [1].

Тұжырымдамада белгіленген міндеттерді 
іске асыру мақсатында 2011 жылдың 1 сәуі-
рінде «Нормативтік құқықтық актілер тура-
лы» 1998 жылғы 24 наурыздағы Қазақстан 
Республикасының Заңына өзгерістер енгізіліп, 
оның ішінде «нормативтік құқықтық актілердің 
құқықтық мониторингі» (1-баптың 12-1) 
тармағына) деген жаңа ұғым беріліп, қазіргі 
кезде құқықтық мониторингті тұрақты негізде 
жүргізу нормативтік түрде бекітілді. Осыған 
орай, өзгерістер Нормативтік құқықтық 
актілердің құқықтық мониторингін жүргізу 
қағидасын бекіту туралы (бұдан әрі – Қағида) 
Қазақстан Республикасы Үкіметінің 2011 жылғы 
25 тамыздағы № 964 Қаулысына да енгізілді [2].

Қағиданың нормаларын іске асыру үшін 
нормативтiк құқықтық актiлердiң құқықтық 
мониторингiн жүзеге асыратын мемлекеттiк 
органдарға арналған және Қазақстан Респу-
бликасы Әділет министрінің м.а. 2011 жылғы 
28 қазандағы № 350 бұйрығымен бекітілген 
Нормативтік құқықтық актілердің құқықтық 
мониторингін жүргізу жөніндегі әдістемелік 
ұсынымдар әзірленіп, Қазақстан Республи-
касы Премьер-Министрінің 2011 жылғы 
24 тамыздағы № 110-ө өкімімен бекітілген 
«Нормативтік құқықтық актілерге мониторинг 
жүргізу жөніндегі жұмысты жүйелеу бойынша 
іс-шаралар жоспары» қабылданған болатын. 

Осыған орай, қазіргі таңда құқықтық 

Дәулетханова Әсия Әлімғазықызы,
ҚР Заң шығару институты Құқықтық мониторинг орталығы 
талдау және құқықтық мониторинг секторының 
аға ғылыми қызметкері, заң ғылымдарының кандидаты

мониторингті жүргізу тетігін дамыту мен 
жетілдіру қажеттілігі күн тәртібінде тұр. 
Аталған жұмыс жүйелі және жоспарлы сипат-
та болуы және оны мемлекеттік органдардың 
үздіксіз жүзеге асыруы қажет. Осыған орай 
Әділет министрлігінің мемлекеттік органдар 
үшін құқықтық мониторингті жүргізу бойынша 
әдістемелік ұсынымдарды, сондай-ақ сыбайлас 
жемқорлыққа бейім құқықтық актілердің нор-
маларын бағалау әдістемесін әзірлеуін алдыға 
қойған мақсат-міндеттерге жетудің бір жолы 
ретінде қарастырған дұрыс деп пайымдаймыз. 

Нормативтік құқықтық актілердің құқықтық 
мониторингін жүргізу қағидасын бекіту тура-
лы Қазақстан Республикасы Үкіметінің 2011 
жылғы 25 тамыздағы № 964 Қаулысының 
4-тармағына сәйкес нормативтік құқықтық 
актілердің құқықтық мониторингі Қазақстан 
Республикасының заңнамасына қайшы келетін, 
ескірген және сыбайлас жемқорлықты тудыра-
тын құқық нормаларын анықтау, олардың іске 
асырылуының тиімділігін бағалау мақсатында 
Қазақстан Республикасы заңнамасының жай-
күйі туралы ақпаратты жинау, бағалау, талдау, 
сондай-ақ оның даму серпінін және қолданылу 
практикасын болжау бойынша тұрақты негізде 
жүргізіледі.

Белгілі болғанындай, Қазақстан Республика-
сының құқықтық жүйесін нормативтік құқықтық 
актілер реттейді. Дегенмен, өкінішке орай, 
бүгінгі күні қолданыстағы заңнамада түрлі 
талқылауларға жол беретін олқылықтар мен 
қайшылықтардың, сонымен қатар ережелердің 
орын алып отырғандығы, бұл азаматтардың, 
заңды тұлғалардың заңды құқықтары мен 
мүдделерін іске асыруда кедергі жасайтындығы 
және оларды тиісінше қорғауда қиындықтарға 
әкеліп соғатындығы белгілі жәйт. Осындай қоғам 
өміріндегі олқылықтарды жою мақсатында 
құқықтық мониторинг жүйелі бақылау мен 
заңнаманың тиімділігін бағалау ретінде нор-
ма шығармашылық қызметінің сапасын 

жоғарылатудың құралы болуға тиіс деген ойда-
мыз. Жыл сайын мемлекеттік құрылымдардың 
құқықтық қызметіне бағалау өлшемдері арқылы 
талдау жүргізіп, жіберілген кемшіліктер мен 
олқылықтарды жою үшін ұсыныстар әзірлеу осы 
бағыттағы жұмысты жандандыра түсері анық. 

Сондықтан мемлекеттік органдардың өздерi 
қабылдаған және (немесе) әзiрлеушi болып 
табылатын нормативтiк құқықтық актiлердiң 
құқықтық мониторингiн жүзеге асыру жөнiндегi 
мiндеттеріне қатысты тәжірибеде бірқатар 
күрделі жағдайлар кездесетіндігін атап өту 
қажет. 

Атап айтқанда, Қазақстан Республикасы 
Әдiлет министрiнiң м.а. 2011 жылғы 28 қазан-
дағы № 350 бұйрығымен бекітілген Нормативтiк 
құқықтық актiлерге құқықтық мониторинг 
жүргiзу жөнiндегi әдiстемелiк ұсынымдардың 
(бұдан әрі – Әдістемелік ұсынымдар) 
2-тарауының 1-тармағына сәйкес құқықтық мони-
торинг жүргізу 3 сатыдан тұрады: 1) заңнамалық 
актілер мониторингі; 2) заңға тәуелді актілер 
мониторингі; 3) құқық қолдану практикасы 
мониторингі. Ал, іс-жүзінде Құқықтық монито-
ринг орталығы қызметкерлерінің құқықтық мони-
торинг жүргізуі барысында аталған Әдістемелік 
ұсынымдардың 1-тармағының құқық қолдану 
практикасы мониторингі бөлігін іске асыру 
қиындыққа әкеліп соғады. Себебі Әдістемелік 
ұсынымдардың 2-тарауының 1.1-тармағындағы 
14 және 15-тармақшасына сәйкес заңнамалық 
актілердің құқықтық мониторингін жүргізуші 
субъекті реттелетін қоғамдық қатынастар 
субъектілерінің заңнамалық актінің қолданылуы 
мен мазмұны туралы хабардар болуын анықтауы 
және уәкілетті органдардың құзыретті меңгеру 
деңгейін, зерттеліп отырған актінің талаптары-
на құқық қолдану практикасының сәйкестігін 
айқындауы және бағалауы тиіс. Оның өзінде, 
осы Әдістемелік ұсынымның қазақ тіліндегі ре-
дакциясын басшылыққа ала алмайсыз, себебі 
түрлі техникалық және редакциялық сипаттағы 
олқылықтар заң актісінің қазақ тіліндегі ре-
дакциясына тікелей сілтеме жасауға мүмкіндік 
бермейді. Осы орайда құқықтық мониторингті 
жүргізудегі заң техникасы мәселелері де жете 
зерделенбеген тақырыптардың бірі екендігін 

баса айта кеткен жөн. Әсіресе, қазақ тіліндегі 
құқықтық актілердің ол жағынан кемшін 
екені белгілі. Дегенмен бұл өзге тақырыптың 
еншісіндегі мәселе. 

Сонымен қазіргі кезде мемлекеттік орган-
дардың материалдарды толық бермеуі және 
осы тармақты орындау барысында құқықтық 
қатынастарды реттейтін заңға тәуелді ілеспе 
құқықтық актілердің тізбесін берумен 
шектелетіндігі себепті объективті бағалау 
мүмкін емес. 

Мемлекеттік органдардың НҚА құқықтық 
мониторингін жүргізу тиімділігін артты-
ру мақсатында Қазақстан Республикасы 
Әділет министрінің 2013 жылғы 9 сәуірдегі 
№ 120 бұйрығымен бекітілген «Мемлекеттік 
органдарды құқықтық қамтамасыз етудің 
тиімділігін бағалау әдiстемесiнің» «НҚА-ның 
құқықтық мониторингі» өлшемін бағалау» 
атты 12-тармағын мынадай редакциядағы                                   
5) тармақшамен толықтыру жөн деп пайымдай-
мыз: «құқық қолдану тәжірибесінің талдауы 
толық ақпаратпен, оның ішінде НҚА құқықтық 
мониторингін жүргізу барысында анықталған 
статистикалық деректер және әлеуметтік сау-
алнамалар нәтижелері ұсынылған НҚА үлесі» 
бойынша өлшем. Осылайша, бағалау жүргізу 
өлшемдерін кеңейту арқылы НҚА-ның құқықтық 
мониторингі сапасын жаңа деңгейге көтеруге 
мүмкіндік беріледі.

Қорытындылай келгенде, нормативтік 
құқықтық актілердің құқықтық мониторингі 
- Қазақстан Республикасы заңнамасының жай-
күйі туралы ақпаратты жинау, бағалау, талдау бой-
ынша, сондай-ақ Қазақстан Республикасының 
заңнамасына қайшы келетін ескірген және сы-
байлас жемқорлыққа бейім құқық нормаларын 
анықтау мақсатында, оның даму қарқынын 
және қолданылу тәжірибесін, оларды іске асы-
ру тиімділігін бағалауды болжау бойынша 
тұрақты негізде жүзеге асырылатын қызмет. Бұл 
анықтамадан келіп шығатыны, құқықтық мо-
ниторинг – бұл тұрақты түрде, үздіксіз, жүйелі 
жүзеге асырылатын қызмет және ол құқықтық 
мониторингті жүргізу барысында қойылатын 
мақсатқа қол жеткізуге мүмкіндік береді. 

● ● ● ● ●
Мақалада Қазақстан Республикасында нормативтік құқықтық актілердің құқықтық 

мониторингін жүргізу тетігін жетілдіру мәселелері теориялық және практикалық жағынан 
қарастырылған. 

Түйін сөздер: құқықтық мониторинг, әдістемелік ұсынымдар, мемлекеттік органдар.

Автор в статье раскрывает механизм проведения правового мониторинга с теоретических и 
правовых аспектов. 

Ключевые слова: правовой мониторинг, методические рекомендации, государственные органы.

The author in article opens the mechanism of carrying out legal monitoring from theoretical and legal 
aspects. 

Keywords: legal monitoring, methodical recommendations, government bodies.

